
Tað var týskvøldið 
klokkan 18, at Kaj J. 
Skipanes var kannaður 
fyri coronavirus. Miku­

morgunin um sjey tíðina varð 
hann uppringdur, og sagt varð, 
at hann er positivur.

– Eg havi fingið boð um at 
halda meg heima, men tað er 
ikki tað, ið eg havi hug til. Mær 
dámar nógv best at vera úti mill­
um fólk, sigur Kaj J. Skipanes.

Konan og báðar døturnar 
vórðu kannað mikudagin, men 
tey hava ikki fingið coronavirus. 
Aðrir persónar, ið Kaj J. Skipanes 
hevur verið í sambandi við sein­
astu vikuna, vórðu eisini kann­
aðir fyrradagin, men tey vóru øll 
negativ viðvíkjandi coronavirus. 

Í alt 14 fólk eru avbyrgd eftir 
boðum frá landslæknanum í 14 
dagar.

Til viðgerð í París
Tað er í París í Fraklandi, at Kaj J. 
Skipanes er vorðin smittaður. 
Hann var saman við konuni og 
báðum døtrunum farin til París 
14. februar. 

– Tað var konan, ið skuldi til 
viðgerð á sjúkrahúsi í París. Hon 
hevur verið har nakrar ferðir 
fyrr. Vit funnu út av, at ein krist­
ilig ráðstevna var samstundis, og 
so valdu vit eisini at fara har. Tað 
vóru eini 3.000 fólk á ráðstevn­
uni, sum vardi frá mánadag til 
fríggjadag. Alt gekk fyri seg á 
fronskum, og eg skilti ikki so 
nógv av tí. Tey umsettu tó eitt 
sindur fyri mær, sigur Kaj J. 
Skipanes.

Kona hansara er úr Togo, har 

tey tosa franskt. Børn teirra, ið 
eru níggju og fýra ára gomul, 
duga eisini at tosa franskt.

– Tað var ein ráðstevna, har 
tað vóru mest fólk úr Fraklandi 
og Sveis. Nøkur vóru eisini úr 
øðrum londum. Eg tosaði ikki 
við nógv fólk á ráðstevnuni, tí eg 
dugi ikki at tosa franskt, sigur 
Kaj J. Skipanes.

Kendi meg kaldan
Kaj J. Skipanes og familjan komu 
heimaftur við Atlantic Airways 
beinleiðis úr París mánadagin 24. 

februar. So byrjaði vanligi 
gerandisdagurin, og tey fóru til 
arbeiðis, í skúla og í barnagarð.

Ikki fyrr enn leygarkvøldið 
byrjaði Kaj J. Skipanes at fáa 
nøkur sjúkueyðkenni.

– Eg kendi meg eitt sindur 
kaldan og var ikki so væl fyri. 
Tað byrjaði seint leygarkvøldið 
og var eisini sunnumorgunin. Eg 
fór ikki til arbeiðis mánadagin 
ella týsdagin. Eg hevði ikki fepur, 

og eg hostaði heldur ikki, var 
bara kaldur. Eg vil kalla hetta 
fyri eitt vanligt forkølilsi. Høvdu 
tey ikki ringt úr Fraklandi, hevði 

eg verið farin aftur til arbeiðis, 
sigur Kaj J. Skipanes.

Ringdu og søgdu 
frá coronasmittu
– Tað var týsdagin, at onkur av 
teimum, sum skipaðu fyri ráð­
stevnuni, ringdu til konu mín, og 
søgdu, at onkur, ið hevði verið á 
ráðstevnuni, var smittaður av 
coronavirus. Tá ið eg fekk tað at 
vita, helt eg, at eg mátti lata meg 
kanna, sigur Kaj J. Skipanes.

Kannað á parkeringsplássi
Hann varð kannaður umleiða 
klokkan 18 týskvøldið.

– Hetta var eftir vanliga ar­
beiðstíð, so eg var biðin um at 

koma á parkeringsplássið niðan 
fyri Landssjúkrahúsið. Tað er 
har, sum kapellið er. Eitt starvs­
fólk kom ílatið masku og drakt 
út á parkeringsplássið. Eg sat í 
bilinum, skrúvaði rútin niður, 
meðan starvsfólkið gjørdi roynd­
irnar. Spýttroyndir vórðu tiknar, 
sigur sigur Kaj J. Skipanes.

Hann koyrdi síðani til hús aft­
ur. 

– Morgunin eftir um sjey-tíð­
ini ringdu tey, og søgdu, at 
royndirnar vóru positivar. Tað 
merkti, at eg skuldi í sóttarhald, 
sigur Kaj J. Skipanes.

Mikudagin var hann aftur á 
parkeringsplássinum niðan fyri 
Landssjúkrahúsið. Tá var tað, tí 

– Eg kendi meg betri og ætlaði 
mær til arbeiðis mikudagin. 
Men so vórðu vit uppringd 
úr Fraklandi. Tá helt eg, at 
eg mátti lata meg kanna, 
sigur Kaj J. Skipanes úr 
Hoyvík, sum er fyrsti føroy­
ingurin, ið hevur fingið staðfest 
coronavirus

Coronavirus

FAKTA
	Ein føroyingur er higartil 

smittaður við coronavir­
us. Hann varð smittaður 
á ferð í París í Frankaríki. 
14 fólk eru í sóttarhaldi 
fyri at verja fyri smittu. 
Heilsumálaráðið hevur 
leigað Hotel Vágar at 
hýsa fólki í sóttarhaldi.

Eg kendi 
meg eitt sind­
ur kaldan og 
var ikki so 
væl fyri. Eg 
hevði ikki 
fepur, og eg 
hostaði heldur 
ikki«

Kaj J. Skipanes og 
húski hansara eru í 

sóttarhaldi heima við 
hús í Hoyvík

